Монгол Улсын Их Хурлын 2006 оны намрын ээлжит чуулганы 2007 оны  01 дүгээр сарын 26-ны өдөр (Баасан гараг)-ийн нэгдсэн хуралдаан 10 цаг 20 минутад УИХ-ын чуулганы нэгдсэн хуралдааны танхимд эхлэв.

УИХ-ын дарга Ц.Нямдорж хуралдааны ирц, хэлэлцэх асуудлыг танилцуулж, хуралдааныг даргалав.


Өглөөний нэгдсэн хуралдаанд ирвэл зохих 76 гишүүнээс нийт  40 гишүүн ирж, 53.9 хувийн ирцтэй байв. Үүнд:


Чөлөөтэй: А.Бакей, Х.Баттулга, Т.Ганди, Р.Гончигдорж, Ж.Гүррагчаа, Д.Дондог, Б.Жаргалсайхан, М.Энхболд;


Өвчтэй: Ц.Баярсайхан, С.Баярцогт, Ө.Энхтүвшин;


Тасалсан: Сүх.Батболд, Л.Гүндалай, С.Сономпил;


Нэг. Засгийн газрын гишүүнийг огцруулах тухай (үргэлжилнэ)


Хэлэлцэх асуудалтай холбогдуулан УИХ дахь Ардчилсан намын зөвлөлийн дарга Л.Гансүх, УИХ дахь МАХН-ын бүлгийн дарга Д.Идэвхтэн нар байр сууриа илэрхийлэв. 

УИХ-ын дахь МАХН-ын бүлгийн дарга Д.Идэвхтэн 15:00 цаг хүртэл завсарлага авъя гэснээр УИХ-ын чуулганы нэгдсэн хуралдааныг түр хойшлуулахаар тогтов. 


Хуралдаан 12 цаг 00 минутад завсарлав. 


Үдээс хойшхи хуралдаан 16 цаг 35 минутад эхлэв.

УИХ-ын дарга Ц.Нямдорж хуралдааны ирц, хэлэлцэх асуудлыг танилцуулж, хуралдааныг даргалав.


Үдээс хойшхи нэгдсэн хуралдаанд ирвэл зохих 76 гишүүнээс нийт  42 гишүүн ирж, 55.2 хувийн ирцтэй байв. Үүнд:


Чөлөөтэй: А.Бакей, Х.Баттулга, Т.Ганди, Р.Гончигдорж, Ж.Гүррагчаа, Д.Дондог, Б.Жаргалсайхан;


Өвчтэй: Ц.Баярсайхан, С.Баярцогт, Ө.Энхтүвшин;


Тасалсан: Т.Очирхүү, М.Сономпил, Ч.Улаан;


Нэг. Засгийн газрын гишүүнийг огцруулах тухай (үргэлжилнэ)


Хэлэлцэж буй асуудалтай холбогдуулан УИХ-ын гишүүн Л.Гүндалай, М.Энхсайхан, Ж.Наранцацралт, Г.Занданшатар, Д.Идэвхтэн, З.Энхболд, А.Мурат, Ц.Шаравдорж нар санал хэлэв.


Ц.Нямдорж: - Л.Одончимэд сайдыг огцруулъя гэсэн санал хураалт явуулъя. 


Зөвшөөрсөн:

0 



Татгалзсан:

42


Бүгд: 


42


Санал дэмжигдсэнгүй

100.0 хувийн саналаар огцруулах боломжгүй гэж үзэв. 


УИХ-ын гишүүн Л.Одончимэд Нийгмийн хамгаалал, хөдөлмөрийн сайдын үүрэгт ажлаас өөрийн хүсэлтээр татгалзаж байгаагаа мэдэгдэж үг хэлэв.


Хуралдаан 17 цаг 05 минутад өндөрлөв.

Тэмдэглэлтэй танилцсан:


ТАМГЫН ГАЗРЫН ЕРӨНХИЙ 


НАРИЙН БИЧГИЙН ДАРГА Н.ЛУВСАНЖАВ

Тэмдэгдэл хөтөлсөн: 

ХУРАЛДААНЫ НАРИЙН 

БИЧГИЙН ДАРГА Ц.АЛТАН-ОД

УЛСЫН ИХ ХУРЛЫН 2006 ОНЫ НАМРЫН ЭЭЛЖИТ ЧУУЛГАНЫ

2007 ОНЫ 01 ДҮГЭЭР САРЫН 26-НИЙ ӨДӨР (БААСАН ГАРАГ)-ИЙН НЭГДСЭН ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Хуралдаан 10 цаг 20 минутад эхлэв. 

Ц.Нямдорж: - Д.Тэрбишдагва гэдэг сайд чинь одоо бараг сар явж байна уу, яаж байна. За гишүүд хуралдаанд яаралтай ирье. За Ардчилсан намын зөвлөл ирж мэдээлэл хийчих. Өчигдөр МАХН-ын бүлэг, Ардчилсан зөвлөл хоёр ярьсан байх ёстой. Их Хуралд мэдээллээ хий. Л.Гансүх. Ардчилсан намын зөвлөл хуралд. Ч.Раднаа гишүүн Орон нутгийн сонгуулийн хууль дээр МАХН-ын бүлгээс хэн суусан билээ. Ж.Гүррагчаа гишүүн бас суусан тийм ээ. За Д.Арвин, Н.Баяртсайхан, У.Хүрэлсүх, Ч.Улаан, Т.Ганди, Ц.Мөнх-Оргил, Д.Дэмбэрэл, Ч.Авдай, Б.Жаргалсайхан, Ц.Сүхбаатар. Энэ Ц.Сүхбаатар гишүүн хаачсан юм бэ? Д.Идэвхтэн дарга аа. За “Эх орон” нам Б.Эрдэнэбат, Ц.Жаргал, М.Сономпил, С.Отгонбаяр. Энэ сайдууд орж ирье. За 38 хүн болж байна. 39 болоод л кнопдонодоо. Л.Одончимэд. Д.Арвин гишүүн хуралд орж ир. Ц.Мөнх-Оргил, Сүхбаатарын Батболд хоёр хуралд орж ирье. Ж.Наранцацралтыг хуралд ирүүлье. Засгийн газар Су.Батболд. Ж.Наранцацралт, Б.Жаргалсайхан хоёрыг хуралд ирүүлье. Д.Одбаяр хуралд ирье. С.Отгонбаяр хуралд ирье. 

За гишүүдийн өглөөний амгаланг айлтгаж байна. 1 дүгээр сарын 26-ны өдрийн хуралдаан нээгдсэнийг мэдэгдье. Дараахь асуудлыг хэлэлцэхээр төлөвлөж байна. Засгийн газрын гишүүнийг огцруулах асуудал. Төрийн өндөр албан тушаалтан болон түүнтэй адилтгах албан тушаалтны цалингийн хэмжээг шинэчлэн тогтоох тухай, Зарим албан тушаалын цалингийн хэмжээг шинэчлэн тогтоох тухай, Шүүгчийн болон прокурорын албан тушаалын цалингийн хэмжээг тогтоох тухай. Бусад гэсэн ийм асуудлууд байна. Үдээс хойш С.Ламбаа гишүүн асуулт тавьсан байна. Хүн амын шилжих хөдөлгөөний асуудлаархи үндэсний дээд хэмжээний уулзалтанд оролцогчдоос Ерөнхий сайдад тавьсан асуулгын хариуг Л.Одончимэд танилцуулна. Л.Одончимэд үлдвэл. Үлдэхгүй бол хэн танилцуулахыг мэдэхгүй байна. УИХ-ын гишүүн А.Бакей, А.Мурат, К.Саираан нараас Асгатын мөнгөний ордын лицензийг эзэмшигч болон уг ордыг ашиглах асуудлаар Засгийн газраас төлөвлөж байгаа ажлын талаар Ерөнхий сайдад тавьсан асуулгын хариуг Су.Батболд сайд танилцуулна. Хэлэлцэх асуудалтай холбогдуулж өөр саналтай гишүүн байгаа юу. Байхгүй бол ингээд энэ асуудлуудаар хэлэлцэх асуудлаа төлөвлөе. 

Ардчилсан намын зөвлөл хуралд орж ирсэний дараа Орон нутгийн сонгуулийн хуулийн редакцийг дуусгаад ёсчилж явуулна гэдгийг хэлье. За Л.Гансүх гишүүн орж ирж учир байдлаа яриарай. Ардчилсан намын зөвлөл. Л.Гансүх гишүүн орж ирж энэ Их Хурал Үндсэн хуулийн ямар заалтыг илтэд зөрчсөн гэж үзэж байгаа талаараа тайлбар хэлэх хэрэгтэй. Ардчилсан намын зөвлөл. Хуулийн үг нь бол Үндсэн хуулийг хэлэлцэх, Үндсэн хуулинд өөрчлөлт оруулах буюу эсбөгөөс Үндсэн хуулийг илтэд зөрчсөн асуудлыг хэлэлцэж байгаа тохиолдолд хурал орхих хэрэгтэй. УИХ Л.Одончимэдийг огцруулах асуудал хэлэлцэхдээ Үндсэн хуулийн ямар заалтыг илтэд зөрчсөн юм. Тэр тайлбараа хэлэх хэрэгтэй. 

Өөрийнх нь улс төрийн зорилгод илтэд ашигтай бол улайраад дайраад байдаг. Ашиггүй бол нүдээ аниж давхиад байдгаа бас болих хэрэгтэй Ардчилсан намынхан. Ардчилсан намын зөвлөл.

Хэрвээ энэ шинэ гэр бүлд олгох 500 мянган төгрөгийн талаар Л.Одончимэд сайдыг хууль зөрчсөн гэж үзэж байгаа бол Л.Одончимэд сайдын харъяанд ажиллаж байгаа тэр Баярсайхан гээд Ардчилсан намын харъяалалтай Нийгмийн халамжийн газрын дарга яг адилхан хууль зөрчсөн. Төсвийн ерөнхийлөн захирагчийн хуваарь. Энэнийгээ яагаад Ардчилсан намынхан ярихгүй байна. Архангай аймгийн Ардчилсан намын дарга байсан юм гээ биз дээ тэр Баярсайхан гэдэг хүн нь. Хууль эзнээ таньдаггүй гэдгийг хэзээ Их Хурлын гишүүд ойлгох юм. Ардчилсан намын зөвлөл хуралд орж ир. Жинхэнэ завхруулсан эзэн нь тэр Баярсайхан. Тэрэнд хаалт хийж чадаагүй нь Л.Одончимэд гэдэг утгаар л хуулийн зөрчлийн асуудал яригдана. Хэрвээ асуудал ярихдаа хүрэх юм бол. Монгол төрийн хуулийг хамгаалж бид нар үхэн хатан тэмцэж байна гэж яриад байгаа. Тэгвэл тэр Монгол төрийн хуулийг зөрчсөн агентлагийн даргын асуудлыг Ардчилсан намынхан яагаад ярихгүй байна. Л.Гансүх гишүүн мэдээлэл хий. Одоо болъё. Энэ тоглоомоо зогсооё. Би дахиад Ардчилсан намынханд яръя. Хууль эзэнгүй байдаггүй юм. Адилхан л ярина шүү. Миний чиний гэж нэг дээр нь нүдээ нээгээд, нэг дээр нь нүдээ хаагаад байж хэрэггүй шүү. Картаа хийчих. Л.Гансүх гишүүн. Дараа нь Д.Идэвхтэн. Яагаад энэ тэр учир зүйгээ олдоггүй юм. 

Л.Гансүх: - За битгий шударга үнэний дүр эсгээд бай. Нэгдүгээрт.

Ц.Нямдорж: - Би шударга аа, чиний хажууд…

Л.Гансүх: - Хоёрдугаарт юу гэхээр илэрхий юм нь дээр битгий худлаа гөрдөөд бай. 

Ц.Нямдорж: - Яасан…

Л.Гансүх: - За нэгдүгээрт би таньд хуулийн заалт уншаад өгье. Та нар нэг юмыг яриад байх юм. Нэг ийм сонин зальтай. Юу вэ гэхээр ингэж байгаа байхгүй юу. Бид нараас болоод Их Хурлын чуулганы гацаад л, балраад байгаа юм шиг юм яриад байх юм. Тэр юм аа боль доо. Бид нар та нарт мэдэгдлээ өгсөн. Та нарт хоёр дахь өдрийн орой хэлэлцээд гурав дахь өдрийн өглөө хариугаа өгсөн. Өөрөөр хэлбэл танай сайд нар чинь хууль зөрчсөн үйлдэл хийсэн учраас бид нар энэ хуралд чинь ийм ийм үйлдлээ засах юм уу, үгүй юм уу гэдэг байр сууриа илэрхийл гэдгээ өгсөн. Та нар хариулаад бидний, манай сайд хууль зөрчөөгүй ээ гэсэн хариугаа өгсөн. Тэгэхээр гурав дахь өдрийн үдээс хойш нь Ерөнхийлөгчид энэ хувьсгалт нам чинь ийм хариуцлагагүй байна шүү гэдгийг хэлсэн. 

Өчигдөр өглөө бид нар байр сууриа илэрхийлээд юу гэж хэлсэн бэ гэхээр хууль зөрчсөн сайдын үйлдэл дээр Монгол төрийг бид нар хуулийн дээр, Монгол төрийг намын дээр байлгана, Монгол төрийн дээр намыг байлгахгүй ээ, хууль зөрчсөн үйлдлийг өөгшүүлэхгүй ээ. Бид УИХ-ын гишүүн болгож тангараг өргөхдөө хуулийг сахина. Монгол төрийн төлөө зүтгэнэ гэж тангараг өргөсөн болохоос биш МАХН-ыг төрийн дээр байлгана гэж тангараг өргөөгүй учраас Үндсэн хуулийн заалтынхаа дагуу УИХ-ын хуралдааны дэгийнхээ дагуу энэ хуралдаанд оролцохгүй ээ. Та нар хууль зөрчөөгүй гэж байгаа юм бол та нар шийдвэрээ гарга гээд бүх боломжийг чинь өгсөн шүү дээ. 

Та нар худлаа нэг их Ардчилсан намын зөвлөлтэй зөвлөх гээд завсарлага аваад байгаа юм шиг ярих юм. Танайхан өчигдөр бас завсарлага авсан шүү дээ өөрсдөө. Тэгээд бид нартай юу ч яриагүй шүү дээ. Бид нарт бол ярих юм байхгүй шүү дээ. Та нар эхлээд Л.Одончимэд сайдынхаа асуудлыг шийдчих. Дараа нь бид нар оръё гэсэн. Дараа нь орохдоо бид нар юу вэ гэхээр энэ Их Хурлынхаа бусад асуудлуудыг хуулийнхаа юм нь дээр яръя гэсэн. Битгий ингэж худлаа ярьж бай. 

Хоёрдугаарт, би та, таньд хуулийн заалт уншаад өгье. Та нэг юм яриад байх юм. 500 мянган төгрөг өгөхгүйн төлөө Л.Одончимэд сайдыг огцруулж байна гэж битгий үг яриачээ. Бид нар юу гэсэн бэ гэхээр энэ 4.4 тэрбум төгрөгийг чинь 11 сарын 2-нд Л.Одончимэд сайд Сангийн сайд руу бичиг өгч байхын оронд бид нарын, улсын төсөв руу оруулаад ирэхгүй яасан гэж яриад байгаа юм. 

Гуравдугаарт, одоо төсвийн тодотгол хийгээд наадахыг чинь өгье л гэж яриад байгаа шүү дээ. Бид нар ард түмнийг хохироохгүй. Хариуцлага алдсан, хууль зөрчсөн сайд дээрээ хариуцлага тооцож чадахгүй байна л гэдгийг яриад байгаа юм. 

За одоо би таньд хуулийн заалт уншаад өгье. 

Ц.Нямдорж: - Одоо болно оо, бид наадахыг чинь цээжээрээ мэдэж байгаа. 

Л.Гансүх: - Битгий хуулийн заалт унших гэхээр… 

Ц.Нямдорж: - За Д.Идэвхтэнийг сонсоё. Тэгээд чуулганаа хийе. За битгий хуурай агсам тавиад бай. 

Д.Идэвхтэн: - Тэгээд Ардчилсан нам чуулганы нэгдсэн хуралдаанаас чөлөө авсан нь одоо хэнээр ч яриулахгүй үнэн шүү дээ. Ардчилсан нам чуулганы зааланд орж ирэхгүй байгаа учраас асуудлыг хэлэлцэхгүй байгаа. Хоёр дахь гурав дахь өдрүүдэд байнгын хорооны хурлууд орохоор байсан. Байнгын хорооны хурал дээр үй түмэн асуудал хэлэлцэх хуваарьтай байсан. Тэрүүнд танайхан орж ирээгүй учраас Байнгын хороодын хурал болоогүй. Тийм учраас одоо та нар хурал саатуулахгүй байгаа гэж ярьж байгаа чинь шал худлаа байхгүй юу. Хурлыг дээд зэргээр саатуулж байгаа. Нэг ажил энэ. 

Хоёрдугаарт, Л.Одончимэдийг Үндсэн хууль зөрчсөн гэж яриад байх юм. Тийм юм байхгүй шүү дээ. Маргааны л асуудал. 

Ц.Нямдорж: - Битгий хэрэлдээд бай яршиг. 

Д.Идэвхтэн: - Ямар ч хуулийн заалтыг хаанаас ч, юу ч уншиж болно. Ардчилсан нам Үндсэн хуулийг илт зөрчсөнөөс бусад асуудлыг, хэлэлцэгдэх бол та нар хурал хаях эрх байхгүй ээ гээд бас хуулинд бичээстэй байгаа шүү дээ. Энэнийг бодоочээ гэж хүсэх байна, нэгдүгээрт. Хоёрдугаарт, нэгэнт Ардчилсан нам орж ирэхгүй байгаа бол Ц.Нямдорж дарга аа, 11 цаг хүртэл одоо түр завсарлага авъя. Тэгээд 11 цагт Ардчилсан нам орж ирээ гэж бас урьж байна. Та нар орж ирээч дээ. Та нар хурал орхих эрх байхгүй байхгүй юу даа. Чи тэр… 

Ц.Нямдорж: - Л.Гансүх ээ, УИХ-д Ардчилсан намын зөвлөл эрх олгоно гэж юм байдаггүй юм. Та нар нэг жаахан хуулийн дагуу юм ярьж сур. 

Д.Идэвхтэн: - Ардчилсан нам хурал орхих эрх байхгүй ээ. 

Л.Гансүх: - Байгаа. 

Д.Идэвхтэн: - Хуулийнхаа заалтыг уншаа. Хуралдааны дэгийн тухай хуулийг унш. Тэрэн дээр та нар хурал орхих эрх байхгүй. Тийм учраас зааландаа орж ир. Ардчилсан нам 11 цагт орж ирнэ гэж найдаж байна. Тийм учраас 11 цаг хүртэл завсарлага авъя. 

Ц.Нямдорж: - Одоо битгий маргалдаад байгаач. Зүгээр яачих…
Л.Гансүх: - Хуулийн заалт тайлбарла гэчихээд тэгээд микрофон хаагаад байх юм. За тэгэхээр би таньд хууль уншъя. Та хариуцлагагүй үг хэлж байна шүү, Д.Идэвхтэн дарга аа. 

Д.Идэвхтэн: - Хариуцлагагүй биш ээ. Өөрөө бас хариуцлагагүй юм хэлж байна шүү дээ. 

Л.Гансүх: - Би таньд уншаад өгье. Би Монгол Улсын хуулийг уншаад өгье таньд за юу. За нэгдүгээрт юу вэ гэхээр УИХ-ын Төсвийн байнгын хороо Л.Одончимэдийн үйлдэлд ямар төсвийн заалтуудаар төсвийн хууль зөрчсөн бэ гэдгийг би дүгнэсэн гэдгийг хэлээд өгье. Төсвийн хуулийн 5.1.4, 12.1.1, 12.1.2, 12.1.4, 12.1.5, 12.1.7, 13.2-оор зөрчсөн гэж хэлсэн. Тэр утгаараа энэ бол хууль зөрчсөн гэдгийг баталсан юм. 

Хоёрдугаарт, Үндсэн хуулийн заалтаас би таньд уншаад өгье. Бид Үндсэн хуулийн заалтаар завсарлага авч байгаа шүү. Үндсэн хууль зөрчсөн асуудал юм уу, Үндсэн хуульд өөрчлөлт оруулах тохиолдолд оролцохгүй байх эрхтэй байдаг юм. Завсарлага аваагүй бид. Бид энэ эрхээрээ бид энэ хуралд оролцохгүй гэж байгаа юм. Засварлагын асуудлаа бол бид нар өчигдөр индэр дээрээ орж ирээд нэг дэх өдрийн завсарлага дуусчихсан. Дараа нь бол Үндсэн хуулийн зөрчсөн гэж бид үзэж байгаа учраас хуралд оролцох боломжгүй. Та нарт ирц хангалттай байгаа. Гэхдээ одоо танхимд бол 37 хүн байна шүү. 39 болгоод ирцээ бүрдүүл. Та нар бол 49 хүнтэй. Өнөөдөр энд Ардчилсан намаас гадна Иргэний Зориг намын 2 гишүүн бас орохгүй байгаа шүү. Яагаад гэвэл эд нар бас МАХН хуулийн дээр шийдвэр гаргахыг зөвшөөрөхгүй ээ гарчихсан байгаа бас. Тийм. 

Би хуулийн заалт хэлье. Үндсэн хуулийн 25.1 дээр УИХ нь төрийн санхүү, зээл, татвар, мөнгөний бодлого, улсын эдийн засаг, нийгмийн хөгжлийн үндсэн чиглэлийг тодорхойлж Засгийн газрын үйл ажиллагааны хөтөлбөр, улсын төсөв. Би бүр таньд уншиж өгье. Улсын төсөв түүний гүйцэтгэлийн тайланг батлах. Үндсэн хуулийн 38.2.1-д Засгийн газар нь Үндсэн хууль бусад хуулийн биелэлтийг улс даяар зохион байгуулж хангах. 38.2.2-т шинжлэх ухаан, технологийн нэгдсэн бодлого, улсын эдийн засаг, нийгмийн хөгжлийн үндсэн чиглэл, улсын төсөв, зээл санхүүгийн төлөвлөгөөг боловсруулж УИХ-д өргөж гарсан шийдвэрийг биелүүлэх, үг дуугүй биелүүлэх байхгүй юу. Тэгэхээр энэ заалтуудыг тус тус зөрчсөн гэж үзэж байна. Үндсэн хууль зөрчсөн учраас энэ хуралдаанд оролцож болохгүй. Танай ирц хангалттай байгаа. Тэгээд 11 цаг болгох хэрэг байхгүй. Та нар хурлаа явуул. 

Ц.Нямдорж: - МАХН-ын бүлэг Ардчилсан намын зөвлөлд заахгүй, Ардчилсан намын зөвлөл МАХН-ын бүлэгт заахгүй, УИХ-д заахгүй. 

Л.Гансүх: - Та нар дотроо асуудлаа шийдэж чадахгүй учраас бид нарыг цаг бараад байгаа юм шиг. Бид чуулганы ажиллагааг тасалдуулаад байгаа юм шиг яриад байгаа шүү дээ. Бид хэлдэг үндэслэлээ хэлсэн. Энэ асуудлын дараа бид ороод юм аа ярина. Бидэнд ч гэсэн ярих юм байгаа. 

Ц.Нямдорж: - Л.Гансүх ээ, та нар байна шүү дээ ард түмний нүдэн дээр битгий худлаа хэлж байгаа ч. Тасалдуулж байгаа чинь үнэн шүү дээ.

Л.Гансүх: - Үгүй чи болио ч дээ. Бид яаж тасалдуулсан юм бэ. Таньд багцаатай юм хэлж байна за юу. 

Хуралдаан 10 цаг 35 минутад завсарлав. 

Хуралдаан 11 цаг 55 минутад үргэлжлэв. 

Ц.Нямдорж: - 12 цаг болж байна. Асуудал байгаа бол хууль номынх нь дагуу тэр завсарлага энэ тэрээ үргэлжлүүл, яршиг. За Д.Идэвхтэн дарга сонсоё. 

Д.Идэвхтэн: - За Ардчилсан намын зөвлөл чуулганы танхимд орж ирэхгүй байна л даа. Уг нь асуудлыг бүгдээрээ хамт зааланд сууж байгаа ярьчихвал зүгээр байгаа юм. Тийм учраас ярих, ярилцах шаардлага байна. 15:00 цаг хүртэл Ардчилсан намын зөвлөлийг хүлээвэл яасан юм бэ гэсэн бодолтой байна. Завсарлага авъя. 

Ц.Нямдорж: - За… МАХН-ын бүлэг 15:00 цагт хүртэл завсарлага авч байна. Завсарлая. 

Хуралдаан 12 цаг 00 минутад завсарлав.

Үдээс хойшхи хуралдаан 16 цаг 35 минутад эхлэв. 


Ц.Нямдорж: - Асуудал өргөн мэдүүлчихээд хэлэлцэх гэхээр нь ордоггүй. Үүнийг чинь юу гэж ойлгох юм бэ? Санал хурааж болох уу, үгүй юу? Саналаа татаж авч байна гэж ойлгох уу? Энэний учрыг асуугаад хүрээд ирээч. Л.Гансүх орж ирье. Тамгын газрын Ерөнхий нарийн бичгийн дарга. Л.Гансүх гишүүн орж ирж тайлбар хэлмээр байна энэ асуудлаар. Ардчилсан намын зөвлөлийн гишүүд, Л.Гансүх орж ирж Их Хуралд тайлбар хэл. Р.Амаржаргал, Р.Бадамдамдин, А.Бакей, Б.Батбаатар, Батжаргалын Батбаяр, Нямжавын Батбаяр, Х.Баттулга, Г.Батхүү, Ц.Баярсайхан, Л.Гансүх, Л.Гантөмөр, Д.Ганхуяг. Р.Гончигдорж гадаадад явж байгаа. А.Мурат, Д.Одхүү, К.Саираан, Я.Санжмятав, М.Сономпил, Ч.Содномцэрэн, Б.Цэрэнбалжир, З.Энхболд. 


З.Энхболд, А.Мурат. Асуудал санаачилсан гишүүд. Санаачлагч нь оруулж ирье. Л.Гансүх орж ирж байр сууриа илэрхийлье Их Хуралд. 


Энэ хуулийнхаа гарцыг Ардчилсан намынхан хэлж өгье. Ардчилсан нам, Зандаахүүгийн Энхболд, А.Мурат хуралд орж ирье. К.Саираан гишүүн суучих. 


К.Саираан: - Ямар асуудал хэлэлцэх гэж байгаа билээ. 


Ц.Нямдорж: - Юу ч хэлэлцэж мэднэ. Суучих ямар ч байсан. Ардчилсан намын зөвлөлөөс тайлбар авмаар байна Их Хурал. Энэ Л.Одончимэд сайдыг огцруулах санал тавьсан…, хүлээж бай, хүлээж бай, сууж бай. Дараа нь Асгатынх. Ардчилсан намын зөвлөлийн гишүүд орж ирье. К.Саираан гишүүний зургийг сайн аваарай. 


Энэ ийм юм болчихоод байна гишүүд ээ. Энэ Засгийн газрыг огцруулах асуудал, сайд нарыг огцруулах асуудал анх удаа яригдаж байгаа асуудал биш ээ. Энэ олон удаагийн ийм юм болж байсан. Гэхдээ энэ удаагийн нөхцөл байдлаар асуудал тавьсан, санаачилсан хүмүүс нь хуралдаанд ордоггүй. Огт санаачлаагүй хүмүүс хэлэлцэж санал хураах байдалд хүрчихээд байна шүү дээ. Тийм биз. УИХ-д Засгийн газрын гишүүнийг огцруулах тогтоолын төсөл өргөн мэдүүлсэн. Эзэнтэй ажил хэлэлцэж байгаа. Тэгээд асуудал хэлэлцэх болсон чинь санаачилсан хүмүүс нь та нар шийд гэчихээд гараад явчихсан. Энэнийг чинь одоо төслөө татаж авч байна гэж үзэх юм уу? Тэр гараад явчихсан хүмүүсийн төлөөнөөс бид нар санал өгөөд сууж байх ёстой юм уу? Анх удаа Монгол төрийн түүхэнд Их Хурал дээр ийм асуудал гарч ирж байгаа учраас энэ дээр их зөв жишиг тогтоож цаашаа явахгүй бол нэг өдөр л уур нь хүрсэн хүн сайд огцруулах санал авчирч хаячихаад та нар хэлэлцээд шийдчих гээд л гараад явчих юм бол ер нь энэнийг чинь яалтай юм бэ? 


Би Зандаахүүгийн Энхболд, А.Мурат хоёрыг энэ хуралдааны танхимд орж ирж тайлбараа өг гэж шаардаж байна. Яг чин үнэнийг хэлэх юм бол Ардчилсан намын зөвлөлийн гишүүд хууль бус үндэслэлээр хурал орхиж гарсан шүү. Цөөнх гэж эрхлэж хууль зөрчих эрх хэнд ч байхгүй шүү. Хуулийн өмнө бүгд тэгш эрхтэй. Ялангуяа энэ асуудал санаачилсан гишүүд орж ирж энэ асуудлыг цаашаа яаж шийдэх юм, яаж хэлэлцэх юм, юу гэж үзэж байгаа юм гэдэг зүйлээ сайн яримаар байна. 


Их зөв жишиг тогтоохгүй бол болохгүй. Одоо энд тэнд хармаандаа сайд нарыг огцруулах санал хийчихсэн хүмүүс зөндөө явж байгаа шүү дээ. Зарим нь Гарын үсгээ зурчихсан. Зарим нь дээлийнхээ өвөрт бараг хийчихсэн шахуу л явж байгаа. Тэгээд л орж ирээд та нар шийд гээд л нэг юм хаячихаад явчихдаг. Санаачлагч байхгүй юм шиг тийм юм бид нар хэлэлцэх байдалд хүрээд байна шүү дээ. Тийм биз. 


За сайдыг огцруулах санал тавьсан А.Мурат, З.Энхболд орж ир хуралдаанд. Тайлбараа хэл. Ардчилсан намын зөвлөл хуулийнхаа тайлбарыг хэл. Юу гэж үзэж байгаа юм энэ асуудлаар. Тамгын газрын дарга Ардчилсан намын зөвлөлтэй уулзсан байх ёстой. Н.Лувсанжав дарга орж ирж хуулийн тайлбарыг хэлье нэгдүгээрт. Хоёрдугаарт, Ардчилсан намынхан юу гэж үзэж байгаа юм тэрийг нь сонсоё. 


Зандаахүүгийн Энхболд, А.Мурат хуралдаанд орж ир. Тамгын газраас хэн байна. Тайлбар сонсоё. Л.Гүндалай гишүүн санаачлаагүй учраас хэрэггүй дээ. Ардчилсан намаас л тайлбар авмаар байна Их Хурал. Энэ Ардчилсан намын гишүүд өөрсдийгөө яриад байгаа шүү дээ. Бид нар Монгол төрийн төлөө зүтгэж байгаа, Үндсэн хуулийн төлөө зүтгэж байгаа, хуулийн төлөө зүтгэж байгаа. Чин шударгаар зүтгэж байгаа гээд л яриад байгаа юм. Одоо яг энэ асуудлыг яаж шийдэх ёстой юм саналаа хэлэх хэрэгтэй. Мах комбинатад коза пробовать гэж нэг юм байдаг даа. Сүрэг дагуулж ороод өөрөө цаад талд нь үсрээд гарчихдаг. Үлдсэн хэсэг нь бойня [мал нядлах газар] руу унадаг. Ийм юм болчих гээд байна шүү дээ. Асуудал тавьчихаад өөрсдөө алга болчихдог. Ядахдаа санаачилсан гишүүд нь орж ирье. А.Мурат, З.Энхболд. 


Нээрээ сонсож бай гишүүд, ер нь энэ асуудлыг яах ёстой юм байгаа юм. Нэгдсэн ойлголттойгоор цаашаагаа зөв жишиг тогтоохгүй бол их эвгүй юманд хүрчихээд байна. Тийм биз. Тамгын газраа нэг сонсоё. Их сонин байдалд. Нэг харахаар санаачлагчгүй юм шиг болчихоод байгаа байхгүй юу тийм ээ. За Ардчилсан намынхан орж ирье. Ямар ч байсан юу гэж байгаа байр сууриа нэг хэлмээр байдаг. За Л.Гүндалай гишүүнийг сонсоё. 


Л.Гүндалай: - Тэгэхээр уг нь хуулийн дагуу УИХ чинь олонхи нь асуудлаа шийддэг шүү дээ. Зүгээр тэгэхдээ олонхи гэдэг нь заавал аль нэг намын олонхи биш УИХ-д ирсэн гишүүдийнхээ ирцийн олонхиор шийддэг шүү дээ. Тэгэхээр энд бол 45 гишүүн байна гэдэг чинь УИХ-ын ирц бүрдсэн, асуудлаа шийдээд явж болно шүү дээ. Ингээд явахад ямар ч хууль дүрэм зөрчигдөхгүй шүү дээ. Оруулж ирсэн тэр саналыг нь бол нэгэнт Ардчилсан намынхан өөрсдөө энэ хуралдаа байхгүй байгаа бол асуудлыг нь ингээд шийдэхгүй байна гэсэн тийм хуулийн заалт байхгүй шүү дээ. 


Ц.Нямдорж: - Бас байхгүй. Тийм. 


Л.Гүндалай: - Байхгүй. Хуулийн заалт байхгүй үед бид нар тэгээд яах юм. Энд чинь нэг хүн асуудал оруулчихаад тэгээд хуралдаа суухгүй болчих юм бол энэнийг ингээд хэлэлцэхгүй байдаг ч юм уу, ингээд хүлээгээд байдаг ийм байж болохгүй шүү дээ. Асуудлаа оруулсан л бол хэлэлцээд явдаг ийм л журамтай шүү дээ. Хэрвээ хуралдаа орж ирэхгүй юм бол харин олонхи тэр нь хэдэн хүн байдаг юм, ирц нь бүрдвэл тэгээд тэрүүгээрээ асуудлыг шийдэх л ёстой шүү дээ. Аливаа парламент чинь ийм л зарчимтай шүү дээ. Үгүй бол энэ оруулж ирсэн хуулийнх нь төслийг нэг бол буцаах хэрэгтэй шүү дээ. Тэгэхгүй юм бол одоо цөөнхийгөө хүлээгээд ч юм уу, хэн нэгэн хуулийн төсөл оруулсан хүмүүсийгээ хуралдаа иртэл хүлээгээд суугаад байна гэвэл энэ чинь утгагүй юм болно шүү дээ. 


Ц.Нямдорж: - Харин тэгээд байгаа юм. 


Л.Гүндалай: - Тэгвэл ер нь сая энэ Ж.Наранцацралт гишүүн бид хоёр ярьж байлаа шүү дээ. 2000-2004 онд бид нар нэг асуудал оруулчихаад тэгээд хуралдаа орохгүй суугаад байсан бол яах байсан юм. Бас тэгэх байсан юм уу? 4 цөөнх байсан шүү дээ. Тэгээд хуралд нэг асуудал оруулчихаад та нар өөрсдөө шийдээрэй гээд гараад явчихсан байвал яах байсан юм. Ингээд хуралд нэг асуудал оруулчихаад та нар шийд гэчихээд өөрсдөд нь таалагдахгүй бол гараад явчихдаг ийм байх юм бол болохгүй шүү дээ. Энэ яагаад ирц нь бүрдчихээд байхад УИХ хурлаа хийхгүй байгаа чинь өөрөө сонин шүү дээ. Ирц нь бүрдчихээд, асуудал нь бэлэн, ярих ёстой байхад чинь юм аа ярихгүй өөр хүмүүсийг хүлээгээд нэг барьцаанд байгаа юм шиг, нэг өрөнд баригдсан хужаа шиг ингээд нэг юм бодоод л яагаад байгаа нь мэдэгдэхгүй байж болохгүй шүү дээ энэ чинь өөрөө. Их Хурал өөрөө ингэж муухай жишиг тогтоож болохгүй байхгүй юу. Асуудлаа шийдээд, ирц хүрч ирээд бүрдсэн байхад хурлаа хийгээд явах ёстой шүү дээ Их Хурлын дарга аа. Та харин энэ хурлыг цааш нь явуулаад одоо асуудлыг нь оруулаад, санал хураалтаа хийгээд, тэр санал, хүсэлт, асуултуудыг нь аваад цаашаа үргэлжлүүлэхийн оронд чинь дээр суучихаад нэг л юм болохгүй байна гээд байдаг. Яг тэр болохгүй юм чинь байхгүй. Санаанаасаа нэг юм оруулчихаад байж болохгүй байхгүй юу. УИХ ирцээрээ хуралдана. Асуудлаа шууд хэлэлцээд аваад явах ийм хуультай, дүрэмтэй. Энэнийгээ барьсан нь дээр байх аа гэж би бодож байна. 


Ц.Нямдорж: - За М.Энхсайхан гишүүн. Дараа нь Ж.Наранцацралт гишүүн. Жишээ нь ийм тохиолдол байж болно шүү дээ. Өргөн мэдүүлчихээд яг хэлэлцэх болохоор нь та шийд гэчихээд гараад явчихвал Их Хурлын гишүүд юу асууж байж асуудлыг шийдэх вэ, тийм биз. Энэ аягүй сонин юм бий болж байгаа байхгүй юу. Би өчигдөр оройноос хойш энэнийг бодоод ерөөсөө учрыг нь олохгүй байгаа байхгүй юу. Тайлбар хийхгүй. За М.Энхсайхан гишүүн. 


М.Энхсайхан: - За Их Хурлын гишүүн З.Энхболд, А.Мурат хоёр Л.Одончимэд гишүүнийг Засгийн газрын гишүүн сайдаас нь огцруулъя гэж санаачлага гаргаад, тэрийгээ УИХ хэлэлцээд, хэлэлцүүлэг ер нь яваад дуусаад зөвхөн санал хураалтын өмнө болж байгаа үзэгдэл. Тэгээд хоёр өдрийн байдлыг ажиглахад бол та нар шийд ээ гэсэн ийм шийдийг л Ардчилсан намын зөвлөлөөс өгч байгаа. Гэхдээ нэгэнт нээрээ санаачилж байгаа улсууд нь өөрсдөө энд байхгүй байгаа учраас, нэгэнт бид нарт шийд гэсэн эрхийг нь өгсөн учраас бид нар энэ асуудлыг нь санаачлагчид нь зүгээр буцаасан шийд гаргая. Санаачлагчид нь. 


Төрийн ажил ийм байдлаар цаг алдаж болохгүй. Механизм ингэж зогсож ерөөсөө болохгүй. Тийм учраас асуудлыг нь буцаая гэсэн тогтоолоо гаргаад тэгээд тэрийг батлаад явуулчихъя. Нэгэнт шийд гэдэг эрхийг нь өөрсдөө өгч байгаа. Санаачлагч нь байхгүй учраас асуудлыг нь буцааж өгөөд явуулъя. 


Ц.Нямдорж: - За Ж.Наранцацралт гишүүн. Энэ их сонин тохиолдол болоод байгаа юм. Би бүр гайхаад байгаа юм. 


Ж.Наранцацралт: - Асуудал анхнаасаа улс төрийн асуудал байсан шүү дээ. Бид нар энэнийг яаж ийж байгаад ингээд эрх зүйн хувьд тайлбарлах гээд л маш их хүнд байдалд ороод л. Өөрсдөө ч элдэв бусын хүндрэлтэй асуудлыг өөр дээрээ үүрээд ингээд явсан. Улс төрийн асуудлыг улс төрийн аргаар л одоо бас хариу өгөх талаас нь асуудалд хандах шаардлагатай гэж угаасаа бодож байсан. 


Байнгын хороон дээр энэ асуудал дээр хууль зөрчсөн шийдвэр гарлаа гэж асуудал яриад байгаа. Энэнийг гар өргөөд л шийдсэн шүү дээ. Тухайн үед ажилгүй, хуралдаа оролцож чадаагүй 2 хүн байсан бол хууль зөрчөөгүй гэсэн шийдвэр гарах байж. Байгаагүй учраас хууль зөрчсөн гэсэн шийдвэр гарсан байна. Тэгэхээр энэ дээр яг хуулийн асуудал яригдахгүй байгаа гэдгийг бид нар бүгдээрээ мэдэж байгаа биз. 


Асуудлыг одоо энэ улс төрийн талаас нь тавьчихсан. Энэ чиглэлээр шоу хийж байгаа. Ингээд тоглоод байхад нь бид нар хэд хоногийнхоо ажлыг алдаад өнөөдөр ингээд суугаад байгаа учраас тодорхой хэмжээнд энэ асуудал үнэхээр хэлэлцэх шаардлагагүй гэдэг нь нэгэнт ойлгомжтой болсон байна шүү дээ. Анх тавиад улс төрийнхөө үүргийг хийчихсэн. Ерөөсөө нэг хэсэг шоу хийгээд, тэнд элдэв бусын асуудал яриад ингээд хийсэн. Асуудал үнэхээр буруу байжээ гэхээр нь ямар нэгэн шалтаг олоод зугтаачихсан. Тийм учраас энэ асуудлыг эсвэл буцаах, эсвэл шууд хуулийнхаа дагуу санал хураагаад явах хэрэгтэй. 


Ц.Нямдорж: - За Г.Занданшатар гишүүнийг сонсоё. Хоёр санаачлагч гишүүн орж ирж байна. Санал хураалтанд орох юм шиг байна. За Г.Занданшатар гишүүн. 


Г.Занданшатар: - УИХ бол Үндсэн хуулийн цэц ч юм уу, шүүх, цагдаа, тагнуулын байгууллага биш ээ. Үндсэн хууль зөрчсөн үү, хууль зөрчсөнийг тогтоодог тийм шүүхийн байгууллага биш байх гэж бодож байгаа юм. Тийм учраас ийм асуудлаар төрийн үйл ажиллагаа цалгардаж, хойшилж цаг алдаж болохгүй ээ. Ийм учраас сая би бас М.Энхсайхан гишүүний саналтай санал нэг байна. Энэ хуулийн төслийг төсөл санаачлагчид нь буцаах асуудлаар санал хураалт явуулъя гэсэн юм. 


Ц.Нямдорж: - Д.Идэвхтэн гишүүнийг сонсоё. Дараа нь санаачилсан гишүүдийг. 


Д.Идэвхтэн: - Тэгэхээр энэ Л.Одончимэд сайдыг огцруулах санал гаргасан, хуулийн төсөл санаачилсан хоёр гишүүн ороод ирлээ. Анх хэлэлцүүлэг эхлэх үед энэ хоёр гишүүн өөрийнхөө үндэслэлийг тайлбарлаж тавьсан. Тэгэхээр энэ хоёр гишүүн за байсан ч байгаагүй ч ирц одоо бүрэн болсон байна. 45-аас дээш хувь болчихож. Бид нар одоо 3 дахь өдрөө хүлээж байна. Маш их тэвчээртэй хүлээж байна. Тэгэхээр аливаа тэвчээрт хязгаар байдаг. Олонхи одоо ирц хангалттай байна. Зааланд Ардчилсан намын зөвлөлөөс бусад парламентэд суудалтай намууд байж байна. Санал хураагаад л асуудлаа шийдье. Өөр ямар ч арга алга. 


Ц.Нямдорж: - За А.Мурат гишүүн картаа хийчих. З.Энхболд гишүүн картаа хийчих. Энэнийг их зөв ойлголцох асуудал. Би ямар нэгэн байдлаар юм будлиулах гэж байгаа юм биш. Жишээ нь бичиг өгчихөөд Байнгын хороогоор хэлэлцэх үед нь санаачилсан хүмүүс нь орохгүй бол яахав. Тийм ээ. Ярих сэдэвгүй болчихно шүү дээ. Одоог хүртэл огцруулах санал тавьсан гишүүд цөөнх ч байсан олонхи ч байсан ороод, санал хураалтанд ороод асуудлаа шийдээд явсан 14 жилийн түүх байна. Монгол төрийн. Өнөөдрийн энэ тохиолдол бол санаачилсан гишүүд нь та нар өөрсдөө мэдэцгээ гэж хэлчихээд хаячихаад явчихаж байгаа ийм анхны тохиолдол гарч ирж байгаа юм. Ийм тохиолдолд энэ огт юм санаачлаагүй гишүүд санал хураалт явуулж болох уу, үгүй юу. Ийм л юм байгаа юм. За З.Энхболд гишүүнийг сонсоё. 


З.Энхболд: - Ц.Нямдорж дарга аа, хуулиа баримаар байгаа юм. Дэгийн хуулинд санаачилсан гишүүдийг зайлшгүй байлгаж байж асуудлыг хэлэлцэнэ гэсэн юм байдаггүй юм аа. Та тэгээд…

Ц.Нямдорж: - Би тэрнийг чамаас илүү мэднэ л дээ. 


З.Энхболд: - Харин тийм учраас та намайг ор ир гэдэг шаардлага чинь өөрөө дэгийн бус юм аа гэдгийг нь би хэлэх гээд байгаа юм. Тэгэхээр ирц байна. Манай намын бүлгээс зөвлөлөөс оролцохгүй гэдгээ хэлсэн. Шийдээд л явцгаа. Татаж авах тухай асуудал байхгүй. 


Ц.Нямдорж: - Аа за за татаж авахгүй юм байна. За А.Мурат гишүүн.


А.Мурат: - Бид бол хуульд заасан эрхийнхээ дагуу асуудлыг гаргаж тавьсан. Гишүүд бол асуултаа тавьцгаасан. Хариулсан. Саналаа хэлж дууссан гэж ойлгож байгаа. Их Хурал энэ олонхийг бүрдүүлж байгаа энэ гишүүд шийдэх ёстой гэж ингэж л ойлгож байгаа шүү дээ. 


Ц.Нямдорж: - Би мэдэхгүй байна. Би уг нь одоо янз янзын муу сайн юмны тэр тогоонд их л юм үзсэн хүн шүү дээ. Хүний асуудлыг шийдэх санал тавьчихаад өөрсдөө шийд гэж тулгаж гараад явж байсан түүх Монголын төрд байхгүй ээ. Ийм учраас Ардчилсан намын зөвлөлийнхныг би хуралд орж ирэхийг шаардаж байна. Угаасаа шахалт чинь хууль бус. Цаашаа энд нарийвчилж ярих асуудал бий. Сонирхлын зөрчилтэй Их Хурлын гишүүд бие биенийхээ асуудлыг Их Хурал дээр бичгээр тавьдаг зөв үү, буруу юу гэдэг асуудлыг ярих ч хэрэгтэй болно. Тийм учраас энэ асуудал санаачилсан юм бол Ардчилсан намын гишүүд саналаа өг. Та нарын саналгүй бол энэ асуудлыг хэлэлцэхэд туйлын төвөгтэй байдалд орж ирж байна. Асуудал оруулж ир байнгын хороонд тавьчихаад бид нар тайлбар хэлэхгүй ээ, та нар өөрсдөө ярилц гэх юм бол юу гэж хэлэлцэх юм. Мэдэхгүй шүү дээ. Энэ чинь анхны тохиолдол. Дахиад ийм асуудал гарч ирнэ. Дахиад ийм гарч ирчихээд та нар дахиад та нар хэлэлц гээд явчих юм бол яах юм бэ гишүүд. 


З.Энхболд: - Одоо зөвхөн саналаа л хураа…


Ц.Нямдорж: - Үгүй ээ үгүй, чи Их Хуралд даалгавар өгдөг ч хүн биш. Ийм аягүй сонин юм гарч ирчихээд байна. Энэнийг л зөв шийдэх хэрэгтэй. Одоо дараа нь нэг гишүүн бас нэг сайд огцруулах санал оруулж ирчихээд би тайлбар хэлэхгүй ээ, та нар наад асуудлаа хэлэлцэж шийдвэрлэ гэх юм бол ямар ч тайлбаргүйгээр Их Хурал хэлэлцээд санал хураагаад явж байх уу Байнгын хороо. За яахав энэ удаагийн тохиолдол бол Байнгын хороогоор хэлэлцсэн. Байнгын хороо санал, дүгнэлт гаргачихсан. Тэгээд Их Хурал дээр хэлэлцүүлэг эхлэчихсэн байдалтай байгаа. Дараачийн тохиолдолд саяны миний ярьдаг тохиолдол гарвал яах юм. Ямар ч тайлбар хэлэхгүй нэг бичиг оруулж ирж надад өгчихөөд, би тэрийг нь Байнгын хороонд өгдөг, Байнгын хорооны хурал хийх гэсэн чинь өө та нар наадахаа яриад шийдчих ээ, бид хуралд орохгүй, та нар яаж шийдэхийг чинь бид нар мэдэж байна гэхээр нь ямар ч хэлэлцүүлэггүйгээр энд сайдыг оруулж ирээд огцруулаад байх уу гэдэг асуудал гарч ирж байна шүү дээ. Хэцүү биз. 


Би тэгээд ийм санал хураалт явуулъя. Буруу байна уу, зөв байна уу мэдэхгүй. Би энэ хуралдааныг зөв хийхийн тулд ийм санал хэлж байна. Ийм асуудал хэлэлцэх тохиолдолд санаачилсан хүмүүсийг байлцуулж байж асуудал шийднэ. Хэрэггүй юу. За Ц.Шаравдорж гишүүнийг сонсоё. За ямар ч байсан энэ хуульч гишүүдийг нэг сонсоё. Ц.Шаравдорж гишүүн. 


Ц.Шаравдорж: - За асуудал бол хүний тухай асуудал учраас л жаахан анхаарал татаад байна л даа. Хэцүү байгаа нь үнэн. Үнэхээр ч одоо хүнийг огцруулах тухай асуудал ярьж байгаа учраас манай бүлэг бас нэлээн анхааралтай хандаж, Ардчилсан намынхаа нөхдүүдийг орж ирээсэй гэж, хамтаараа хэлэлцье гэж санал тавиад байгаа нь бол үнэхээр үндэстэй гэж би хувьдаа бодож байгаа. 


Энэ асуудлын хувьд бол бид ер нь бол өнөө галт тэрэг бол хөдөлсөн. Дэгийн хуульд зааснаар бол хоёр байнгын хороо хэлэлцсэн. Тэр байнгын хороон дээр энэ 2 гишүүн огцруулах тухай асуудлаа яриад, хамгаалаад гарсан. Хоёр дүгнэлт гарсан байгаа. УИХ-ын нэгдсэн чуулганаар Байнгын хорооны дүгнэлтүүдийг уншаад УИХ-ын гишүүд бол хэлэлцүүлэг явуулсан шүү дээ. Одоо бол санал хураах л үлдсэн. 


Тэр үедээ энэ хоёр гишүүн нь оролцоно уу, байна уу? Одоо бол энэ хоёр хүний асуудал биш. Зүгээр оруулж ирээд нэгэнт Л.Одончимэд сайдыг огцруулъя гэж асуудал тавьчихаад орж ирэхгүй байгаа нь бас сонин л байгаа юм. Энэ хоёр хүн өөрөө бодох юм байгаа биз. Тэр эсрэг өгнө үү, дэмжинэ үү өөрийнхөө саналыг дэмжээд л яв л даа. Энэ дээр ямар одоо тийм аймшигтай халуун юм болчихоод байгаа юм. Тэгээд сайхан тал талаасаа орж ирээд саналаа хураалгая. Орж ирэхгүй бол энэ бүрэлдэхүүнээрээ нэгэнт л УИХ-ын ирц бүрдэж байгаа бол одоогийн дагаж мөрдөж байгаа хуулийнхаа дагуу саналаа хураагаад л явчихъя. Өөр юм байхгүй. Энд бол хууль зөрчихгүй. Би бол тэгэж л бодож байна. Буцаах тухай асуудал энд үнэхээр байхгүй. 


Ц.Нямдорж: - За ингээд санал хураалт явуулъя. Энэ маш сонин л юм бий болж байна даа. За хууль зөв хэрэглэх асуудлаар, хуулийн асуудлаар З.Энхболд гишүүн надтай нэг их маргалдаж бараг хэрэггүй дээ. Оруулж ирчихээд Байнгын хороон дээр хэлэлцүүлэх хүн чинь орж ирэхгүй бол яахав гэдэг асуудлыг л та нар тавь. Тэгээд юу болох вэ? цаашдаа. 


З.Энхболд: - Тэр тохиолдолд чинь өөр байна шүү дээ. 


Ц.Нямдорж: - Үгүй ээ үгүй, энэ тохиолдолд өөр байна. Энэ тохиолдол тодорхой учраас яачихъя…, дараа нь ийм асуудал орчихоод алга болчих юм бол яахав гэдгийг гишүүд минь дараа нь бодоорой. Одоо Байнгын хорооны дүгнэлт нь гарсан учраас санал хураалт явуулъя. 


За Засгийн газрын гишүүнийг огцруулах асуудлаар гишүүд саналаа хэлсэн. Байнгын хороод байр сууриа илэрхийлсэн. Харъяаллын дагуу нэгдсэн хуралдаанд Нийгмийн бодлогын байнгын хороо санал оруулдаг. Огцруулах саналыг дэмжье гэсэн санал гарсан. Анхааралтай сонсож байгаа биз. Л.Одончимэд сайдыг огцруулъя гэсэн санал хураалт явуулъя. Байнгын хорооных нь саналаар. Огцруулъя. 


Зөвшөөрсөн:

0 



Татгалзсан:

42


Бүгд: 


42


За 42 гишүүн орж, 42 гишүүн татгалзсан байна. 100.0 хувийн саналаар огцруулах боломжгүй гэж үзэж байна. 


За ингээд асуудлаа дуусгах уу? За Л.Одончимэд сайдыг сонсоё. За индэрийн микрофон өгье. 


Л.Одончимэд: - УИХ-ын дарга, эрхэм гишүүд ээ, 


Юуны өмнө намайг хууль зөрчөөгүй гэдгийг баталгаажуулж өгсөн УИХ-ын чуулганд оролцож байгаа гишүүддээ баярлалаа. 


Би төр, засаг ард түмэндээ хийсэн ажилтай, хэлэх үгтэй, олон мянган сонгогчдынхоо итгэлийг хөсөрдүүлэлгүй төрийн албанд зүтгэж ирсэн хүн. Хүний хийсэн ажлыг олж харах билгийн мэлмий нь суларсан, хувийн асуудлаа төрийн ажлын дээр тавьсан цөөн тооны улс төрчдын тоглоом, хараал, хэрүүлийн бай болсоор удлаа. 


Намайг хууль зөрчөөгүй гэдгийг баталсан хуульчдын дүгнэлт, намын бүлгийн шийдвэр, Засгийн газрынхаа шийдвэрийг хүндэтгэн үзэж, асуудал шударгаар шийдэхийг олон хоног харлаа. Төрийн машиныг гацааж, албан тушаалтай зууралдаж суудаг хүн би биш ээ. 


Манай харъяа газрууд өнөөг хүртэл 2006 оноос өмнө гэрлэсэн нэг ч хосод мөнгө олгоогүй. Өнөөг болтол УИХ-ын гаргасан шийдвэрийг хатуу дагаж ирсэн. Нийгэмд хоёр өөр ойлголт хаанаас үүссэн. Хэн түүнийг мушгин гуйвуулсаныг олон түмэн мэдэж, мэдэрч байгаа. Нийгмийн хамгааллын урьд хожид байгаагүй, цаашид ч ойрын үед авч хэрэгжүүлэх боломжгүй олон асуудлыг шийдвэрлүүлээд, тус салбарт шударга ёс тогтоохын төлөө ажил үйлсийнхээ үр дүнг үзэх боломж олгохгүй байгаад харамсаж байна. 


Ганц хоёр хүнд хөтлөгдөж төрийн ажлаа умартан ийм хариуцлагагүй байдал гаргасан Ардчилсан намынханд нэн харамсаж байна. Хууль зөрчөөгүй гэж үзсэн чуулганы шийдвэрийг хүндэтгэж сайдаараа үлдлээ ч гэсэн улс төрийн тоглоомын бай хэвээрээ байж, ил далд өшөө хонзогнолын улмаас ажил үйлсдээ дэмжлэг авах боломж алдагдаж, улмаар нийгмийн хамгааллын чухал үйлчилгээнд муугаар нөлөөлөх нь ойлгомжтой гэж би бодож байна. 


Хууль зөрчсөн хэмээн мушгин гуйвуулж байгаа 4.4 тэрбум төгрөгийг авсан олон мянган залуу гэр бүл Монголын улс төрд ямар өрөвдөлтэй өс хонзон өвөрлөгчид шурган орж ирснийг харж харамсаж, шоолж суугаа гэдэгт би эргэлзэхгүй байна. 


Би Засгийн газрын гишүүн, Нийгмийн хамгаалал, хөдөлмөрийн сайдын үүрэгт ажлаас чөлөө хүсч байна.


Монгол төрд зүтгэсэн хүндээ хатуу гэж Ерөнхий сайд асан Амар гуайн хэлсэн үг үнэн гэдгийг өөрийн биеэр амсаж байна. Цаашид УИХ-ын үйл ажиллагааны хүрээнд хоёргүй сэтгэлээр хандаж, нэг ангийнхантай хамтран ажиллах хүмүүжил, ёс зүй надад бий гэдгээ хэлье. Надад улс төрийг эрүүлжүүлэхийн төлөө, намаа шинэчлэхийн төлөө, төрж өссөн говь нутгаа хөгжүүлэхийн төлөө нийгмийн хамгааллын салбарт хүлээгдэж байгаа хуулиудыг боловсруулахын төлөө хийх ажил хангалттай байна. 


Засгийн газрын гишүүдийг ганц нэгээр сугалан огцруулах оролдлого хийдэг төрийн тогтворгүй байдалд харш үзэгдлийг ч таслан зогсоох хууль боловсруулна гэж бодож байна. 


Намайг УИХ-ын гишүүнээр сонгосон нутгийн маань олон түмэн, манай гишүүн, иргэдийнхээ цалин хөлс, тэтгэвэрийг нэмэгдүүлж, үр хүүхдийн маань төлөө чадах бүхнээ хийлээ гэдгийг мэдэж байгаа. 


Тогтоол санаачлагчдын өмнөө бариад байгаа Нийгмийн бодлого, Төсвийн байнгын хорооны дүгнэлт нь аль олонхи нь дийлдэг улс төрийн шийдэл болохоос биш асуудлыг ул суурьтай хэлэлцэж дүгнэлт гаргаж чадаагүй гэдгийг тэмдэглэн хэлэх нь зүйтэй гэж үзэж байна. 


Би Нийгмийн хамгаалал, хөдөлмөрийн сайдын үүрэгт ажлаас чөлөөлөхийг хүссэн өргөдлөө өнөөдөр Монгол Улсын Ерөнхий сайдад өгөх болно. Миний хүсэлтийг яаралтай шийдвэрлэж өгөхийг УИХ-д хүсч байна. 


Анхаарал тавьсанд баярлалаа. 


Ц.Нямдорж: - За Л.Одончимэд сайдад баярлалаа. Ингээд энэ асуудлаа дуусгах уу? Дараачийн асуудалд орох уу? Аан. 


За би нэг зүйл хэлье гэж бодсон юм. Л.Одончимэд сайд өргөдлөө гаргах юм байна. Өргөдөл гаргасан тохиолдолд дахиад Ерөнхий сайд Их Хуралд өргөн мэдүүлж хэлэлцүүлдэг ийм журамтай. Тэрүүгээрээ явчих байх. 


Их Хурлын гишүүдэд би зориуд нэг юм хэлэх гэсэн юм. Энэ Их Хурлын гишүүд хоорондоо улс төрийн тооцоо хийх зорилгоор сонирхлын зөрчилтэй мөртлөө асуудал оруулж ирж бие биенийгээ ялладаг явдлаа хэзээ дуусгах вэ? Зуучлах товчоо Л.Одончимэд сайдад харъяалагдаж байсан нь үнэн. Энэ товчоон дээр маргаан гарсан нь үнэн. Энэ товчоо З.Энхболд гишүүний хувийн компани дээр байрлаж байсан нь бас үнэн. З.Энхболд гишүүн Л.Одончимэд сайдыг огцруулах санал оруулж ирсэн нь бас үнэн. Одоо дараачийн маргаантай гишүүд бие биенийхээ талаар асуудал барьчихаад гүйж явах сураг дуулдаж байна. Энэнийгээ хэзээ дуусгах вэ гэдгээ бодоорой. УИХ бол хувийн тооцоо боддог, хувийн харьцааны асуудал шийддэг, бие биенээ ялладаг шүүхийн заал, шүүхийн танхим биш шүү. Энэнийг алхам тутамдаа анзаарч асуудалд хандаж байхыг би хүсч байна. Чуулганы хуралдааныг завсарлая. 


Хуралдаан 17 цаг 05 минутад өндөрлөв. 

Соронзон хальснаас хянаж буулгасан: 

